
Аннотация

Мазкур илмий мақолада сўнги йилларда мамлакатимизда олий таълим соҳасини халқаро стандартлар асосида ривожлантиришнинг муҳим бўғини ҳисобланадиган рақамлаштириш ва уни таълим сифатини самарали бошқаришнинг замонавий механизми эканлиги хусусидаги фикр-мулоҳазалар баён этилган.

Калит сўзлар: Рақамли университет, QR-код, IT-парк, рақамлаштириш, электрон ҳукумат тизими, масофавий таълим, инновацион компетентлик, электрон платформа.
ЦИФРОВИЗАЦИЯ СИСТЕМЫ ВЫСШЕГО ОБРАЗОВАНИЯ КАК СОВРЕМЕННЫЙ МЕХАНИЗМ ЭФФЕКТИВНОГО УПРАВЛЕНИЯ КАЧЕСТВОМ ОБРАЗОВАНИЯ

Аннотация
В данной научной статье высказаны мнения о цифровизации, которая считается важным звеном развития высшего образования в нашей стране на основе международных стандартов и является современным механизмом эффективного управления качеством образования.

DIGITALIZATION OF THE HIGHER EDUCATION SYSTEM AS A MODERN MECHANISM OF EFFECTIVE MANAGEMENT OF THE QUALITY OF EDUCATION

Abstract
In this scientific article, opinions are expressed about digitization, which is considered an important link in the development of higher education in our country based on international standards, and is a modern mechanism for effective management of the quality of education.

Кириш
Мамлакатимизда рақамли иқтисодиётни фаол ривожлантириш, барча тармоқлар ва соҳаларда, энг аввало, давлат бошқаруви, таълим, соғлиқни сақлаш ва қишлоқ хўжалигида замонавий ахборот-коммуникация технологияларини кенг жорий этиш бўйича комплекс чора-тадбирлар амалга оширилмоқда.

Хусусан, электрон ҳукумат тизимини такомиллаштириш, дастурий маҳсулотлар ва ахборот технологияларининг маҳаллий бозорини янада ривожлантириш, республиканинг барча ҳудудларида IT-паркларни ташкил этиш, шунингдек, соҳани малакали кадрлар билан таъминлашни кўзда тутувчи 220 дан ортиқ устувор лойиҳаларни амалга ошириш бошланган.

Олий ўқув юртларида таълим жараёнининг хусусиятлари, шунингдек, университетларнинг жамият ва иқтисодиётдаги аҳамияти жадал ўзгариб бормоқда. Бутун дунёда университетлар талабалар, ўқитувчилар ва молиявий маблағларни жалб қилишда бир-бири билан рақобатлашмоқда. Бундай рақобатда замон билан ҳамнафас ва янги рақамли имкониятлардан фойдаланувчи олий ўқув юртлари бошқаларга нисбатан устунликка эга бўлиб бормоқда.
Рақамлаштириш таълим ва бошқарув учун янги имкониятлар яратиб, маълумотлар йиғиш ва таҳлил қилиш, ўзаро ҳамкорлик ва мулоқот қилишни осонлаштирди. Рақамлаштиришнинг афзалликлари самарадорликни ошириш, талабалар фаоллигини ошириш, шахсга қаратилган таълим ва янги ўқитиш усулларидан фойдаланишни ўз ичига олади. Бундан ташқари, рақамлаштириш университетларни, ўқув дастурларини, профессор-ўқитувчиларни, ходимларни ва ресурсларни бошқаришни осонлаштиради.
Мавзуга оид адабиётлар шарҳи

Сўнги йилларда олий таълим соҳасини ривожлантиришнинг илмий-назарий ва методологик муаммоларининг баъзи жиҳатлари Ғарб мамлакатлари, Мустақил давлатлар ҳамдўстлиги ҳамда маҳаллий олимларнинг илмий ишларида татқиқ этилган.

Мустақил давлатлар ҳамдўстлиги давлатлари олимларидан И.А.Ирина ва Е.Н.Фанина томонидан олиб борилган илмий тадқиқотларда олий таълимни ривожлантириш замонавий тенденциялари ўрганилган бўлиб, олимлар ушбу тадқиқот ишларида глобаллашув жараёнларида олий таълим соҳасида ўзгаришлар, олий таълим ва амалиёт интеграцияси, илмий тадқиқотларга асосланган олий таълим натижаларини тижоратлаштириш, профессор-ўқитувчилар ва талабалар мобиллиги, масофавий олий таълим масаларини [1] татқиқ этишган.

Шу билан бирга, Е.В.Никитенко  - олий таълимни ривожлантириш тенденцияси сифатида Европа давлатлари олий таълим соҳаси тажрибаларига мувофиқ равишда қуйидагиларни самарали йўлга қўйиш зарур, деб ҳисоблайди.

-
Ўзгарувчан жаҳон меҳнат бозори талабларига жавоб бера оладиган кадрлар тайёрлаш;

-
Профессор-ўқитувчилар ва талабаларни академик мобиллик асосида алмашинув дастурларини халқаро стандартлар асосида йўлга қўйиш;

-
Аҳолини олий таълим билан қамровини оширишда рақобатбардошлик муҳитини шакллантириш [2]. 

Мамлакатимиз олимларининг тадқиқотларида ҳам олий таълим тизимини ривожлантириш масалаларининг айрим жиҳатлари ўрганилган бўлиб, академик С.С.Ғуломов томонидан олиб борилган илмий тадқиқотларда асосан, олий таълим тизимини самарали бошқарувни йўлга қўйиш ва бунинг соҳани халқаро стандартларга мувофиқ рақамлаштириш алоҳида эътибор қаратилган [3].

Шунингдек, Б.Ю.Ходиев эса, олий таълим соҳасини ривожлантиришда замонавий янги ўқув адабиётларнинг аҳамиятини алоҳида ажратиб кўрсатади. Яъни, бунинг учун олий таълим муассасаларидаги кутубхоналар фаолиятини ўзгарувчан тараққиёт муҳитига мос равишда босқичма-босқич ривожланиш зарур, [4] деб таъкидлайди.

Қолаверса, Т.З.Тешабоев томонидан олиб борилган тадқиқотларда олий таълим тизимида инновацион фаолиятни йўлга қўйиш ва бу рақамли технологиялар асосида бошқарилиши мақсадга мувофиқлиги таъкидланган [5].

Академик К.Х.Абдурахмонов илмий ишларида олий таълимни ривожлантириш учун замонавий менежмент усуллари қўллаш ва соҳани халқаро стандартларга мос равишда ислоҳ қилиш кераклигини эътироф этиб ўткан [6].  

Бирoқ, ушбу ишларда олий таълим соҳасида таълим сифатини оширишнинг муҳим компоненти сифатида рақамлаштириш билан боғлиқ масалалар яхлит илмий излaниш сифатида aмaлгa oширилмaгaнлиги илмий мақоламизнинг мaқсaди вa вaзифaлaрини бeлгилaш учун aсoс бўлиб хизмат қилди.

Тадқиқот методологияси

Олий таълим, фан ва инновациялар соҳасидаги маълумотларни таҳлилий ўрганиш асосида илмий мушоҳада, абсракт-мантиқий фикрлаш, эксперт баҳолаш усулларидан фойдаланилган.

Таҳлил ва натижалар

Рақамлаштиришнинг асосий афзалликларидан бири бу талабаларнинг фаоллигини ошириш имкониятларидир. Онлайн таълим платформалари, ижтимоий тармоқлар ва мобил иловалар каби рақамли воситалардан фойдаланган ҳолда университетлар ўқувчиларни мотивация ва йўлда ушлаб турадиган интерактив ҳамда қизиқарли таълим тажрибаларини яратиши мумкин. Шунингдек, рақамлаштириш университетларга ўйин ва виртуал ҳақиқат каби янги ўқитиш усулларидан фойдаланиш имконини беради. Бу усуллардан талабаларга мураккаб тушунчалар ва назарияларни тушунишни осонлаштирадиган интерактив таълим тажрибасини яратиш учун фойдаланиш мумкин.

Талабаларнинг ўзлаштириш кўрсаткичларини ошириш, уларда зарур компетенцияларни шакллантириш орқали ишга жойлашиш кўрсаткичларини кўпайтириш ҳамда турли воситалар орқали маълумотларни етказиш ва тушунтириш усулларини қўллаган университетлар нуфузи ошиши ҳамда уларда мазкур имкониятлар орқали қўшимча фойда олиши учун шарт-шароитлар яратилиши орқали бошқаларга нисабатан устунлик шаклланади.

Олий таълим бошқарув тизимини рақамлаштириш мақсадида Рақамли университет лойиҳаси доирасида “Олий таълим жараёнларини бошқариш ахборот тизими” (HEMIS - Higher Education Management Information Systems) ишлаб чиқилди ва амалиётга жорий этилди.

Мазкур ахборот тизими олий таълим муассасаларининг административ, академик, илмий ва молиявий фаолиятларини автоматлаштириш, ўқув жараёнларини ташкил этиш, мониторингини олиб бориш ва бошқариш, масофадан онлайн ўқиш таълим хизматларини ташкил этиш ҳамда вазирлик ахборот тизими билан ахборот алмашиш вазифасини бажаради. 

Тизимнинг олий таълим муассасалари томонидан бакалавр ва магистр битирувчи талабаларига QR-кодли дипломларни шакллантириш, тасдиқлаш ва талабаларга тақдим қилиш модули ишлаб чиқилиб, амалда фойдаланиш йўлга қўйилди.
Малака оширишнинг анъанавий (малака ошириш марказларида тўғридан-тўғри ўқиш) шакли билан биргаликда мустақил ва муқобил ҳамда масофавий малака ошириш шакллари амалиётга жорий этилди.

Олий таълим муассасалари раҳбар ва педагог кадрлари қайта тайёрлаш ва малака ошириш курслари учун 25 та таълим соҳалари бўйича малака талаблари ҳамда 223 та йўналиш бўйича ўқув режа ва дастурлар ҳамда 857 та ўқув-услубий мажмуалар ҳамда ўқув ресурслари ишлаб чиқилиб, Бош илмий-методик марказнинг электрон кутубхонаси (lib.bimm.uz) ва масофавий курслар электрон платформасига жойлаштирилди.

Сўнгги йилларда олий таълим муассасаларининг 3 094 нафар раҳбар ва 29 973 нафар педагог жами 33 067 нафар раҳбар ва педагог кадрлари 223 та йўналишда малака оширишди. 

Ушбу малака ошириш курсларига жами 774 нафар хорижий мутахассислар жалб этилган бўлиб, уларнинг 193 нафарини Европа, 
131 нафарини Америка, 176 нафарини Осиё мамлакатлари ҳамда 
274 нафарини МДҲ давлатларининг мутахассислари ташкил қилди.

Бош илмий-методик марказ ҳамда минтақавий ва тармоқ марказлари ягона ахборот тизимида уланган бўлиб, ўқув жараёнлари тўлиқ рақамлаштирилди. 
Педагогик ҳамда инновацион компетентликни доимий ошириб бориш мақсадида онлайн очиқ курслар портали (http://mk.bimm.uz/)  фаолияти йўлга қўйилди. 
Сўнгги олти йилда олий таълим муассасаларининг ўзаро ҳамкорлик ва грант дастурлари доирасида 8 636 нафар профессор-ўқитувчилар хорижий олий таълим ҳамда илмий-тадқиқот муассасаларига малака ошириш ва стажировка ўташ учун юборилди.  

Олий таълим муассасаларида таълим сифати ва самарадорлигини янада ошириш мақсадида 7 385 нафар хорижлик мутахассислар ўқув жараёнига жалб қилинди.

Шуни алоҳида қайд этиш лозимки, бугунги кунга келиб рақамлаштириш жараёнлари олий таълим тизимини юқори даражада ўзгартирмоқда ва таълим соҳасида ижтиомийлашувнинг янги шаклини талаб қилмоқда.
Шу билан бирга, олий таълимни рақамлаштириш таълим олиш учун янгидан-янги имкониятларни тақдим этмоқда, ва ўз ўрнида жамият олдига янги вазифаларни ҳам қўймоқдаки, олий таълим тизимини рақамлаштирмасдан туриб, миллий олий таълим тизимимиз жаҳон миқёсида рақобатбардош бўлиш имкониятига эга бўла олмайди.
Хулоса ва таклифлар

Таъкидлаш керакки, ҳозирги вақтда талабалар олдингиларга қараганда ниҳоятда фарқ қилади. Эндиликда уларнинг замонавий талаблари ва эхтиёжлари мавжуд бўлиб, замонавий олий таълим хизматини кўрсатувчилар уларга муносиб бўлишлари лозим. Бугунги кунга келиб, замоннинг асосий талабига кўра таълим ташкилотлари, айниқса олий таълим ташкилотлари ўз фаолиятини ривожлантиришда қуйидаги каби янги технологияларга таяниши лозим: мослашувчан ўқитиш, сунъий интеллект, UX-дизайн, виртуал ёки кибермакон, кенгайтирилган воқелик. Шу ўринда, олий таълим ташкилотлари босиқма-босқич “Университет 4.0”, айрим ҳолларда “рақамли университет” ёки “ақлли университет” дея тавсифланувчи концепцияга ўтиши зарур.

Демак, замонавий рақамли университет талабаларга ва ўқитувчиларга ўқитиш жараёнини ва коммуникацияларни ташкиллаштириш, бюрократиядан холи автоматлаштирилган рақамли қайд ва таҳлил қилиш, индивидуал таълим траекторияларини саводли тузиш, юзага келиши мумкин бўлган муаммоларга тезкорлик билан муносабат билдиришга ёрдам берадиган қулай имкониятлар ва хизматлар тақдим қилиши лозим.

Моҳиятан, замонавий университетнинг барча боғлиқ жараёнлари рақамли технологиялар асосида барпо қилиниши лозим. Бу абитуриентлар билан ишлаш, ўқув жараёни ва таълим сифатининг таҳлилидан бошлаб битирувчиларнинг ишга жойлашиши мониторинги ва ишда кўтарилиш билан тугайдиган катта ҳажмдаги маълумотларни бошқаришга ўтишни талаб қилади.

Бугунги кунда мамлакатимизда тизимли ва изчил равишда олиб борилаётган таълим соҳасидаги ислоҳотлар ўз натижасини кўрсатмоқда, университетларимиз академик ва молиявий мустақилликка эришди, ўзининг мақсад ва вазифаларини белгилаб, замон талабларига мослашиш ҳамда бугунги кун ва келажак учун юқори малакали кадрлар тайёрлаш имкониятига эгадир. Амалга оширилаётган ислоҳотларнинг шу аснода давом эттирилиши, таълим ташкилотлари томонидан қабул қилинган қонун ва қонуности ҳужжатлари ҳамда Ўзбекистон Республикаси Президенти томонидан кўрсатиб ўтилган олий таълим тизимидаги устувор вазифалар ижроси сифатли таъминланиши мамлакатимизда таълимнинг юқори чўққиларга чиқишига ва энг асосийси ёшларимиз халқаро миқёсда рақобатбардош бўла оладиган юқори малакали кадр бўлиб етишишига хизмат қилади.

